
世務如典謨之言皆明白易知無深怪險僻之語至如諸

葛亮出師表亦何嘗雕刻爲文而誠意溢出使人感激近

世文士不究道德不達世務立辭艱深意實淺近卽使過

于相如楊雄何禆實用自今翰林爲文但取通道理明世

務者無事浮藻○詔修元史　上謂廷臣曰近克元都得

元十三朝實錄元雖亡國事當紀載況史紀成敗示勸戒

不可廢乃詔左丞相李善長監修召前起居注宋濂漳州

府通判王禕爲總裁徵山林遺逸之士汪克寬等十六人

同纂修開局天界寺取元經世大典諸書以資參攷又遣

儒士歐陽佑等往北平等處采訪故元元統及至正事蹟

汪克寬等至　上諭之曰自古有天下國家者行事見於

當時是非公於後世故有一代之興衰必有一代之史以

載之元主中國殆將百年其初君臣朴厚政事𥳑略與民

休息時號小康然昧於先王之道酣溺胡虜之俗制度䟽

濶禮樂無聞至其繼世嗣君荒淫權臣跋扈兵戈四起民

命顚危雖閒有賢智之臣言不見信信不見用天下遂至

土崩然其閒君臣行事有善有否賢人君子或隱或顯其

言行亦多可稱者今命爾等纂修以備一代之史務直述

其事毋溢美毋隱惡厮合公論以𡸁鑒戒旣而進濂翰林

學士禕拜待制

--

　〈按布衣王彞字宗常有操行爲文本經術會稽楊維神以文主盟四海彞獨薄之曰文不明道而徒以色態惑〉

　〈人媚人所謂淫于文者也作文妖數百言詆之至是與修元史〉

大將軍達承制遣楊璟等還征唐州先是鄧愈下唐州以

指揮朱某守之後唐州兵亂殺朱指揮蘇家寨賊將老馬

劉及南陽郡縣皆相應而起事聞故有是命璟至南陽首

諭協應者曰今天下大定唐州亂兵欲何所濟徒自速亡

耳汝等皆有生理胡爲效尤早歸田里轉禍爲福彼如負

固罪有所歸由是協應者皆散乃轉攻唐州一鼓破之戮

其首而宥其餘南陽悉平○大將軍達等兵克河中府遂

會諸將進取陝西造浮橋渡河攻西安府○三月大軍至

西安府營長安城北其平章王武率官屬士民迎降遂遣

馮勝進取鳳翔初李思齊之奔鳳翔也　上以書諭之曰

前者遣使通問至今未還豈所使非人忤足下而留之歟

抑元使適至足下不能隱而殺之歟若然亦時勢之常大

丈夫當磊磊落落豈以小嫌介意哉夫堅甲利兵深溝高

壘必欲極力抗我軍不知竟欲何爲昔足下在秦中人以

兵衆地險而從之雖有張思道專尙詐力孔興等自爲保

守擴廓以兵出没其閒然皆非勍敵足下當時不能圖秦

自王以失此機中原全爲我有向欲與足下相爲犄角者

皆披靡竄伏足下以孤軍相持徒傷物命終無所益厚德

